
que trois Aages : d’autant qu’ils ont conſideré l’homme,
I. de Cœl. & Mond.
comme vne choſe naturelle ; laquelle, au rapport d’Ariſtote,
a ſon commencement, ſon milieu, & ſa fin. A raiſon dequoy
ils ont mis pour commencement l’Adoleſcence, pour milieu
la Ieuneſſe, & la Vieilleſſe pour fin.

La ſeconde opinion la plus commune de toutes, eſt d’Hypocrate,
de Galien, d’Auicenne, & c’eſt celle meſme que nous
ſuions auec eux. Elle diuiſe l’Aage en quatre parties, qui ſont,
l’Adoleſcence, la Ieuneſſe, la Virilité, & la Vieilleſſe, que
Galien deffinit ainſi.

L’Adoleſcence eſt vn Aage où le corps prend accroiſſement,
à cauſe qu’alors la chaleur & l’humeur reçoiuent force vigueur.

La Ieuneſſe eſt la fleur de l’Aage, ainſi dite du verbe Latin
Iuuare, qui ſignifie aider, à cauſe qu’en ce temps-là l’homme
ayant acheué de croiſtre, eſt capable d’aſſiſter autruy.

L’Aage Viril eſt celuy auquel l’homme eſt en ſa force, &
où ce que la chaleur conſume eſt eſgal à l’aliment que l’on
prend.

En la Vielleſſe, appellée de Latins, Senectus, à ſenſuum diminutione, l’homme diminuë en effet, parce que la chaleur & 
le ſeue lui manquent, & qu’en luy-meſme la froideur & la 
ſeichereſſe s’augmentent. Où il eſt à remarquer que les Philoſophes & les Poëtes comparent tous ces quatre Aages aux
quatres Saiſons de l’année. Outre qu’il y en a qui les rapportent
aux quatre Elemens, qui ſont des corps ſimples d’où ſe forme
tout ce qui eſt compoſé.

Ceux qui tiennent la troiſieſme opinion, veulent qu’il y ait
Lib. 7. cap. 10.
cinq Aages, & entr’autres Fernel, qui les diſtingue en Adoleſcence, en Ieuneſſe, en Virilité, en Vieilleſſe, & Aage decrepit. A quoy nous pouuons reſpondre que ce dernier n’eſt pas un aage ſeparé, mais qui ſe peut appeller plus proprement la derniere partie de la vieilleſſe, & le temps le plus proche de la mort.

Lib. 2 cap. 2
La quatrieſme opinion eſt d’Iſidore en ſes Ethymologies, où 
il compte ſix Aages, qui ſont l’Enfance, la Puerilité, l’Adoleſcence, la Ieuneſſe, la Virilité, & la Vieilleſſe. En quoy veritablement
l’authorité d’vn ſi grand homme ne deroge point au nombre
des quatre, puis qu’il met l’Enfance, & la Puerilité
comme parties de l’Adoleſcence.

